
Jierferslach oer 2022 

1. Ynlieding 
Oan it begjin fan 2022 hiene wy noch te krijen mei it sturtsje fan de koroana. De beide plende lêzingen 

yn jannewaris moasten wy trochskowe nei it folgjende seizoen. Yn maart koene wy dan dochs los mei 

de mienskiplike gearkomste yn ‘e mande mei de afdeling Friesland van het GNV. Sa hiene wy as 

wurkferbân dochs noch 6 gearkomsten. 

 

2. Leden 
It tal leden wie yn 2022 op 1 jannewaris 176. Op 31 desimber fan itselde jier wie dat sakke nei 173. Ek 

al is it ferrin fan it tal leden yn 2022 mar trije, der soe dochs in ein komme moatte oan de delgong. Us 

suggestje yn it foarige jierferslach is noch net ta in útdragende saak kommen.  Dy suggestje wie: “Der 

falle troch ferstjerren wol leden ôf mar de oanwaaks is net navenant. Yn it bestjoer is wolris grute dat 

it lidmaatskip eins te min echte foardielen opsmyt. Je kinne fergees nei de gearkomsten. In mooglike 

oantrún om stiper fan de FA te wurden soe wêze kinne de digitale bestannen fan de jierboeken allinne 

foar leden fan it GWF/stipers fan de FA tagonklik te meitsjen. Mar dêr giet it GWF net oer, dat is in saak 

fan de FA”.  

3. Bestjoer 

Der wiene dit jier gjin mutaasjes yn it bestjoer. De gearstalling wie yn 2022 dan ek: Gosse van der 

Plaats (foarsitter), dr. Jabik van der Bij (skriuwer) en as leden Jelle de Jong, Rinse Spits en Anne 

Hylke Lemstra. Der binne gjin fakatueres yn it bestjoer. 

It bestjoer is twa kear (fysyk) gearkommen op 15 febrewaris en op 18 oktober 2022 yn it gebouw fan 

de Fryske Akademy. De measte saken wurde ornaris digitaal ôfwurke. Der is ien kear in bypraterke oan 

de leden stjoerd.  

De belangrykste punten fan besprek yn it bestjoer wiene de jierplannen en it meitsjen fan ôfspraken 

foar it benaderjen fan de ynlieders op de gearkomsten.  

Jierliks hat it bestjoer oerlis mei Ype Brouwers as fertsjintwurdiger fan de redaksje fan it Genealogysk 

Jierboek. Mei de direksje fan de FA en de redaksje hie it bestjoer oerlis oer de takomst fan it 

Genealogysk Jierboek. Dit jier is ôfpraten dat bestjoerslid Jelle de Jong as redaksjelid de kontakten mei 

de redaksje ûnderhâldt. 

Oer de takomst fan it Genealogyske jierboek binne gjin nije ûntjouwingen. Wol hat de Fryske Akademy 

in enkête holden ûnder de leden fan ús wurkferbân mei de fraach wat har foarkar hat: it jierboek as 

boek of digitaal. Der ha mar 17 leden reagearre: 9 wiene foar digitaal en 8 krigen it boek leaver as 

papieren útjefte. 

It klinkt miskien wat ientoanich mar ek dit ferslachjier is it bestjoer tige wiis mei de goede gearwurking 

mei it sekretariaat fan de FA yn de persoan fan Adrie Kaspers. Ek mei de tydlike webbehearder Aukje 

Holtrop ha wy tige goed gearwurke. It besoarget it bestjoer  minder kopsoargen. 

4. De gearkomsten 
Oan de grafyk is te sjen dat wy yn 2022 noch 

net wer op it hege besikerstal fan foar koroana 

werom binne. Lykas in hiele protte oare 

eveneminten lykje ús besikers ek noch wat 

skrutel te wêzen en der tsjinoan skytskoarje 

om ús lêzingen mei in besite te ferearjen. Wy 

hoopje dat wy mei koarten wer op it âlde nivo 

útkomme sil. 

 

4.1 Mienskiplike gearkomste fan it Genealogysk Wurkferbân en de NGV 
afd. Friesland, 12 maart 2022 

Dizze mienskiplike gearkomsten 

wurde om bar taret troch ien fan de 

beide neamde organisaasjes. Yn 

2022 hie de Afdeling Friesland van de 

NGV de organisaasje op ‘e noed. As 

sprekker wie Gerard Mast frege om 

wat mear te fertellen oer syn 

“(ge)wichtige” boek oer de Fryske 

einekuorren mei as titel: FRIESE 

EENDENKOOIEN GEBOEKSTAAFD. It 

sintrale tema yn de publikaasje fan 

Gerard Mast is it ûndersyk nei de 

histoarje fan de Fryske einekoaien. 

Wat wie de oanlieding? Hokker 

hobbels moasten nommen wurde 

om safolle kennis en ynsjoch op dit terrein jo eigen te meitsjen? Der binne no noch 27 koaien yn 

Fryslân. Hoefolle wiene der earder en hoe fine jo de ferdwûne koaien? Hokker publikaasjes oer 

einekoaien binne der? Wat lieten dy sjen? Algemien is bekend dat einekoaien in fikse âlderdom ha 

kinne. Wat falt oer har âldens  te fertellen? 

Einekoaien binne lânskiplik fan belang, mar benammen ek kultuerhistoarysk en natuerwittenskiplik. 

Wêr leine se? Hoe grut wiene se? Wêr wiene de âldste koaien yn Fryslân en earne oars? Hokker 

rjochten hearden by einekoaien? Hoe lang besteane dy rjochten al? Hokker soarten einen wurde der 

fongen en hoe wie de ferkeap regele? 

Foar bûtensteanders in protte nijsgjirrige saken en dat ynbêde yn genealogyske eftergrûnen fan de 

koaikers. 

 

4.2 Genealogysk Jierboek 2021 (jiergong 71), 9 april 2022 
Yn novimber 2021 wiene wy needsake om de jierboekgearkomste ôf te sizzen fanwegen koroana. In 

lyts heal jier letter koe it oan gean.  

De redaksje fan it jierboek bestie ek yn 2021 út: YPE BROUWERS, HARMEN FOEKEMA, JELLE DE JONG, 

ANNE HIELKE LEMSTRA en PIETER NIEUWLAND, heraldysk meiwurker: RUDOLF J. BROERSMA 

 

De jiergong 2021 befette de folgjende bydragen: 

➢ Ida Verhaar - Parenteel van Gerrit Robberts Radijs 

➢ Jan de Vries - Blom fan Hylpen 

➢ Jan Borleffs - Het nageslacht van Hillebrand Croes uit Leeuwarden 

➢ Jan T. Anema – Hibma 

➢ Fryske Rie foar Heraldyk - Wapenregistraasje  

 

4.3 Mienskiplike ekskurzje, 17 septimber 2022 

 

Yn 2022 waard de mienskiplike ekskurzje organisearre 

troch  de Afdeling Friesland van de NGV. De reis gie nei 

Hegebeintum. Om 13.30 oere waard begûn mei 

kofje/tee yn it nagelnije besikerssintrum. Neidat it 

earste bakje op wie makken we ús klear foar in kuier nei 

de tsjerke. 

De hear D. Hoogland wie de gids en fertelde tidens de 

kuier ien en oar oer de skiednis fan de terp, mei hast 9 

meter de heechste fan Fryslân, ja fan Europa. De 

oerflakte fan dizze terp besloech 9,5 hektare. 

De skiednis fan de tsjerke is ferbûn mei Harstastate. De 

bewenners fan dizze state ha harren spoaren neilitten yn de tsjerke. Der hingje gâns wat roubuorden 

fan de famyljes van  Nysten; De Schepper, Van Aysma, Heslinga en Van Coehoorn. 

Foar mear ynformaasje sjoch it ferslach op de reachside fan it wurkferbân. 

 

 

4.4 Rekkens feanbaas van der Sluis krite Appelskea, 8 oktober 2022 
“Het is eene quaestie van vraag en aanbod”, antwurde feanbaas 
Van der Sluis op de fraach hoe't de hichte fan de arbeidsleanen 
yn syn Appelskeaster feanterij fêststeld waarden. Dat de 
dominante posysje fan de feanbaas dêrby folle sterker wie as dy 
fan de arbeider liet hy wyslik yn ‘e midden.  
Wiene minne libbensomstannichheden fan de feanarbeiders no 
myte of realiteit? Wiene de turfbazen no Goeddwaanders of 
Útstrûpers? Op grûn fan boekhâldsifers, de deiboeken fan de 
ferfeanters en persoanlike ferhalen fan de belutsenen, kaam in 
boek ta stân dat past by de diskusjes yn ús tiid oer de 
maatskiplike omstannichheden fan doe.  
Ynlieder Reitze Jonkman makke in analyze fan in yn de famylje 
fan syn frou bewarre bleaune boekhâlding fan Alle Wytzes van 
der Sluis, de wichtichste feanbaas yn Appelskea. It waard in 
sosjaal-ekonomysk ferhaal tsjin de eftergrûn fan in 
famyljeskiednis. Net allinne dy fan de bazen, ek de arbeiders 
wurde út de anonimiteit helle. Der kaam sels in Quote 30 fan 
Appelskeaster turfgravers ta stân. Yn in boeiend betooch naam Jonkman de harkers mei nei de tiid dat 
der noch omraak fertsjinne waard mei it oanmeitsjen fan turf: foar de iene grou jild foar oaren tsjin in 
hongerleantsje. 

4.5 Stambeam Van Sinderen, 29 oktober 2022 
Op 19 maaie 2018 is it famyljeboek Van Sinderen / Van Zinderen 
presintearre yn ‘e tsjerke fan Beetstersweach. Yn dizze tsjerke hat dûmny 
Ulbe van Sinderen tsjinne fan 1715 oan’t  syn dea yn 1753. Fan him stamme 
alle hjoeddeiske sibben yn Fryslân en om utens ôf. Benammen syn 
pakesizzer Sipke, smid te Holwerd sûnt likernôch 1770, hie in grutte neiteam 
yn ‘e Dongeradielen. De mem fan ‘e skriuwer wie der ien fan. 

De famylje begûn al folle earder. Mei in soldaat, dy’t om 1607 hinne berne 
is en yn it hûs ‘de IJzeren Hoet’ te Utert wenne, en 1630-1635 nei it noarden 
ta kaam. It boek omslacht de skiednis fan dizze famylje yn fjouwer iuwen en 
de oanrin dêrhinne. It stelt ek de komôf fan de namme oan ‘e oarder, lykas 
in mooglike ferbining mei de aadlike Van Sinderen’s yn Gelderlân tusken 
1181 en 1458. Mei dy famylje skiednis op ‘e eftergrûn rjochte de lêzing  fan 
dizze middei him op: mobiliteit fan minsken yn eardere iuwen.   

Op in tige ûnderhâldende wize waard de skiednis fan de famylje Van Sinderen út de doeken dien troch 
de Fries-om-utens Marinus den Dekker.  

          

4.6 Genealogysk Jierboek 2022 (72e jiergong),  26 novimber 2022 
Foar de twadde kear dit jier koe de presintaasje fan it jierboek 2022 ûnder de selde redaksje op 26 
novimber plak fine. De jiergong 2022 befette de folgjende bydragen: 

➢ Nico van der Woude - De Friese komaf van Meindert 

Hobbema  

➢ Jelle de Jong - Franckena uit Weststellingwerf           

➢ Jan T. Anema en Ype Brouwers – Franckena van 

Eaststellingwerf 

➢ Onno Hellinga†, Pieter Nieuwland en André Buwalda – 

Aysma  

➢ Fryske Rie foar Heraldyk - Wapenregistraasje 

 

 

Ut namme fan it bestjoer fan it Genealogysk Wurkferban fan de Fryske Akademy, 

 

Twellegea, 7 febrewaris 2022. 

Dr. Jabik van der Bij 

 

 

.-.-.-.-. 


